
ສາທາລະນະ​ລັດ ປະຊາທິປະ​ໄຕ ປະຊາຊົນ​ລາວ

ສັນຕິພາບ ​ເອກະລາດ ປະຊາທິປະ​ໄຕ ​ເອກະ​ພາບ ວັດທະນະ​ຖາວອນ

===== 000 =====
ຄະນະ​ກຳມະການ​ຄຸ້ມ​ຄອງ​ຫຼັກຊັບ

ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ​                                                      ເລກທີ:         /ສຄຄຊ
                                                                                ນະຄອນຫຼວງວຽງ​ຈັນ, ວັນ​ທີ
ຄໍາ​ແນະນຳ
ກ່ຽວກັບ ຕົວຊີ້ບອກທຸລະກໍາທີ່ສົງໃສວ່າເປັນ
ການຟອກເງິນ ຫຼື ການສະໜອງທຶນໃຫ້ແກ່ການກໍ່ການຮ້າຍຂອງບໍລິສັດຫຼັກຊັບ
· ອີງ​ຕາມ​ກົດໝາຍ​ວ່າ​ດ້ວຍ​ ຫຼັກຊັບ ສະບັບ​ເລກທີ 21/ສພຊ ລົງ​ວັນ​ທີ 10 ທັນວາ 2012;

· ອີງຕາມກົດໝາຍວ່າດ້ວຍ ການຕ້ານ ສະກັດກັ້ນ ການຟອກເງິນ ແລະ ການສະໜອງທຶນ ໃຫ້ແກ່ການກໍ່ການຮ້າຍ ສະບັບເລກທີ 50/ສພຊ, ລົງວັນທີ 21 ກໍລະກົດ 2014;
· ອີງ​ຕາມ​ຂໍ້​ຕົກລົງ​ວ່າ​ດ້ວຍການຈັດ​ຕັ້ງ ​ແລະ ການ​ເຄື່ອນ​ໄຫວ​ ຂອງສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ສະບັບ​ເລກທີ 013/ຄຄຊ ລົງ​ວັນ​ທີ 17 ທັນວາ 2013;
· ອີງຕາມຂໍ້ຕົກລົງວ່າດ້ວຍ ການລາຍງານທຸລະກໍາທີ່ສົງໄສວ່າເປັນ ການຟອກເງິນ ຫຼື ການສະໜອງທຶນໃຫ້ແກ່ການກໍ່ການຮ້າຍ ສະບັບເລກທີ 13/ສຕຟງ, ລົງວັນທີ 19 ຕຸລາ 2015.

ຫົວໜ້າສຳນັ​ກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ອອກ​ຄໍາ​ແນະນຳ:

ມາດຕາ  1   ຈຸດປະສົງ

ຄໍາ​ແນະນຳສະບັບ​ນີ້ ກຳນົດ​ ຕົວຊີ້ບອກທຸລະກໍາທີ່ສົງໄສວ່າເປັນ ການຟອກເງິນ ຫຼື ການສະໜອງທຶນໃຫ້ແກ່ການກໍ່ການຮ້າຍ ເພື່ອເປັນບ່ອນອີງໃຫ້ແກ່ບໍລິສັດຫຼັກຊັບ ໃນການກໍານົດນະໂຍບາຍ, ຂັ້ນຕອນ, ການຈໍາແນກພຶດຕິກໍາ ຫຼື ການເຄື່ອນໄຫວ ໃນເວລາໃຫ້ບໍລິການ ຫຼື ສ້າງສາຍພົວພັນທຸລະກິດໃດໜຶ່ງກັບລູກຄ້າຂອງຕົນ ແນໃສ່ຕ້ານ ແລະ ສະກັດກັ້ນ ການສວຍໃຊ້ທຸລະກິດຫຼັກຊັບ ເປັນຊ່ອງທາງໃນການຟອກເງິນ ຫຼື ສະໜອງທຶນໃຫ້ແກ່ການກໍ່ການຮ້າຍ.
ມາດຕາ  2   ຕົວຊີ້ບອກທຸລະກໍາທີ່ສົງໄສ 
ຕົວຊີ້ບອກທຸລະກໍາທີ່ສົງໄສວ່າເປັນ ການຟອກເງິນ ຫຼື ການສະໜອງທຶນໃຫ້ແກ່ການກໍ່ການຮ້າຍ ໃນວຽກງານຫຼັກຊັບ ສາມາດສັງເກດໄດ້ຈາກພຶດຕິກໍາ ດັ່ງນີ້:
1. ທຸລະກໍາທີ່ຜິດປົກກະຕິ;
2. ທຸລະກໍາທີ່ບໍ່ສອດຄ່ອງກັບຖານະການເງິນຂອງລູກຄ້າ;
3. ການເຄື່ອນໄຫວບັນຊີຊື້-ຂາຍຫຼັກຊັບທີ່ຜິດປົກກະຕິ;
4. ພຶດຕິກໍາທີ່ສົງໄສຂອງລູກຄ້າ;
5. ພຶດຕິກໍາທີ່ສົງໄສຂອງພະນັກງານ ແລະ ຕົວແທນຂອງບໍລິສັດຫຼັກຊັບ.
ມາດຕາ  3   ຂອບເຂດການນໍາໃຊ້
ຄໍາແນະນໍາສະບັບນີ້ ມີຜົນບັງຄັບໃຊ້ສໍາລັບ ບໍລິສັດຫຼັກຊັບ ທີ່ໄດ້ຮັບອະນຸຍາດໃຫ້ດໍາເນີນທຸລະກິດຫຼັກຊັບ ຖືກຕ້ອງຕາມລະບຽບກົດໝາຍຂອງ ສປປ ລາວ. 
ມາດຕາ  4   ທຸລະກໍາທີ່ຜິດປົກກະຕິ​
ລູກຄ້າເຮັດທຸລະກໍາຊື້-ຂາຍຫຼັກຊັບ ໃນມູນຄ່າສູງ ພາຍຫຼັງທີ່ບໍ່ມີການເຄື່ອນໄຫວຂອງທຸລະກໍາ ຕໍ່ເນື່ອງກັນມາເປັນໄລຍະເວລາໜຶ່ງ.
ມາດຕາ  5   ທຸລະກໍາທີ່ບໍ່ສອດຄ່ອງກັບຖານະການເງິນຂອງລູກຄ້າ

1. ລູກຄ້າເຮັດທຸລະກໍາຊື້-ຂາຍຫຼັກຊັບ ໃນມູນຄ່າສູງ ຊຶ່ງບໍ່ສອດຄ່ອງກັບຂໍ້ມູນທາງການເງິນ, ປະເພດທຸລະກິດ ຫຼື ອາຊີບທີ່ລູກຄ້າໄດ້ແຈ້ງໄວ້ ແລະ ລູກຄ້າບໍ່ສາມາດສະແດງເຫດຜົນ ຫຼື ແຫຼ່ງທີ່ມາຂອງເງິນໄດ້ຢ່າງຊັດເຈນ;
2. ລູກຄ້າສົ່ງຄໍາສັ່ງ ຊື້ ແລະ ຂາຍ ຫຼັກຊັບດຽວກັນ ໃນລາຄາ ແລະ ເວລາທີ່ໄກ້ຄຽງກັນ ໃນລັກສະນະທີ່ອາດມີຄວາມຕ້ອງການໃຫ້ຄໍາສັ່ງມີການຈັບຄູ່ຊື້-ຂາຍ ລະຫວ່າງກັນ (Matched Order) ໂດຍລູກຄ້າບໍ່ສາມາດສະແດງເຫດຜົນໄດ້ຢ່າງຊັດເຈນ;
3. ລູກຄ້າເຮັດທຸລະກໍາທີ່ບໍ່ມີຄວາມສົມເຫດສົມຜົນ ຫຼື ບໍ່ສາມາດຊີ້ແຈ້ງໄດ້ດ້ວຍວັດຖຸປະສົງທາງດ້ານເສດຖະສາດ ເຊັ່ນ: ການເຮັດທຸລະກໍາເລັ່ງດ່ວນ ທີ່ມີມູນຄ່າສູງເປັນປະຈໍາ, ການເຮັດທຸລະກໍາ ທີ່ມີມູນຄ່າສູງເປັນປະຈໍາ ໂດຍບໍ່ໃຫ້ຄວາມສົນໃຈຕໍ່ກັບລາຄາ ແລະ ຜົນການຂາດທຶນທີ່ເກີດຂຶ້ນ ແລະ ການເຮັດທຸລະກໍາ ຫຼື ເງື່ອນໄຂການເຮັດທຸລະກໍາທີ່ມີຄວາມຊັບຊ້ອນກວ່າປົກກະຕິ ໂດຍບໍ່ຈໍາເປັນ;
4. ເມື່ອດໍາເນີນການກວດສອບລູກຄ້າແລ້ວ ໄດ້ຮູ້ ຫຼື ຄວນຮູ້ວ່າ ລູກຄ້າ, ບຸກຄົນທີ່ໄດ້ຮັບຜົນປະໂຫຍດ ຫຼື ບຸກຄົນທີ່ມີອໍານາດຄວບຄຸມການເຮັດທຸລະກໍາໃນຂອດສຸດທ້າຍ ມີສ່ວນພົວພັນ ຫຼື ກ່ຽວຂ້ອງ ກັບບຸກຄົນທີ່ມີສ່ວນກ່ຽວຂ້ອງກັບ ການຟອກເງິນ ຫຼື ການສະໜອງທຶນໃຫ້ແກ່ການກໍ່ການຮ້າຍ;
5. ລູກຄ້າມີການໂອນ ຫຼື ຮັບໂອນຫຼັກຊັບ ຫຼື ຫຼັກຊັບປະເພດອື່ນໄປໃຫ້ ຫຼື ຈາກບຸກຄົນອື່ນທີ່ບໍ່ແມ່ນບຸກຄົນໃນຄອບຄົວ, ບຸກຄົນທີ່ໄດ້ຮັບຜົນປະໂຫຍດ, ບຸກຄົນທີ່ມີອໍານາດຄວບຄຸມການເຮັດທຸລະກໍາ ຫຼື ບຸກຄົນທີ່ໄດ້ແຈ້ງລາຍຊື່ໄວ້ເມື່ອມີການເປີດບັນຊີ ເປັນປະຈໍາ ຫຼື ໃນມູນຄ່າສູງ ໂດຍລູກຄ້າບໍ່ສາມາດສະແດງເຫດຜົນໄດ້ຢ່າງຈະແຈ້ງ ແລະ ຊັດເຈນ;
6. ລູກຄ້າທີ່ມີສັນຊາດລາວມີການໂອນ ຫຼື ຮັບໂອນຫຼັກຊັບ ຫຼື ຫຼັກຊັບປະເພດອື່ນໄປຫາ ຫຼື ຈາກບັນຊີລູກຄ້າຕ່າງປະເທດ ທີ່ເປີດໄວ້ກັບຜູ້ຮັບຝາກຫຼັກຊັບປະເພດອື່ນໃນມູນຄ່າສູງ ໂດຍລູກຄ້າບໍ່ສາມາດສະແດງເຫດຜົນໄດ້ຢ່າງຈະແຈ້ງ ແລະ ຊັດເຈນ.
ມາດຕາ  6   ການເຄື່ອນໄຫວບັນຊີຊື້-ຂາຍຫຼັກຊັບທີ່ຜິດປົກກະຕິ
1. ລູກຄ້າໂອນເງິນເຂົ້າ ໃນບັນຊີເງິນຝາກເພື່ອລູກຄ້າຂອງບໍລິສັດຫຼັກຊັບ (Aggregated Account) ເປັນຈໍານວນຫຼາຍມາຝາກໄວ້ກັບບໍລິສັດຫຼັກຊັບ ໂດຍບໍ່ມີຄໍາສັ່ງ ຫຼື ບໍ່ໄດ້ສະແດງເຈດຕະນາທີ່ຊັດເຈນວ່າຈະນໍາເງິນດັ່ງກ່າວໄປລົງທຶນໃນຫຼັກຊັບແນວໃດ ຫຼື ມີຄໍາສັ່ງໃຫ້ນໍາເງິນໄປລົງທຶນໃນຫຼັກຊັບ ແຕ່ກໍ່ມີຈໍານວນທີ່ໜ້ອຍເມື່ອທຽບສັດສ່ວນກັບຈໍານວນເງິນທີ່ຝາກທັງໝົດ;
2. ລູກຄ້າມີພຶດຕິກໍາໃນການຊໍາລະ ຫຼື ຮັບການໂອນເງິນໃນການເຮັດທຸລະກໍາກັບ ບໍລິສັດຫຼັກຊັບ ໃນລັກສະນະທີ່ສະແດງໃຫ້ເຫັນວ່າ ລູກຄ້າມີເຈດຕະນາທີ່ຈະຫຼີກລ້ຽງການເຮັດທຸລະກໍາທາງການເງິນຜ່ານລະບົບບັນຊີຂອງທະນາຄານ ຫຼື ລູກຄ້າມີການຊໍາລະເງິນເປັນແຊັກທະນາຄານ (Cashier’s Cheque) ເປັນປະຈໍາ.
ມາດຕາ  7   ພຶດຕິກໍາທີ່ສົງໄສຂອງລູກຄ້າ
1. ລູກຄ້າພະຍາຍາມຫຼີກລ້ຽງການໄປພົບ (Face-to-face meeting) ກັບພະນັກງານຂອງບໍລິສັດຫຼັກຊັບ ຕາມຂະບວນການພົບລູກຄ້າຕາມປົກກະຕິ;

2. ລູກຄ້າພະຍາຍາມ ຂໍເຮັດທຸລະກໍາ ຫຼື ເປີດບັນຊີຊື້-ຂາຍຫຼັກຊັບ ໃນຊື່ຂອງບຸນຄົນອື່ນ ຫຼື ຂໍໃຊ້ເອກະສານກ່ຽວກັບການສະແດງຕົວຕົນຂອງບຸກຄົນອື່ນ ໃນການເປີດບັນຊີ ຫຼື ເຮັດທຸລະກໍາ​;

3. ລູກຄ້າຂໍເປີດບັນຊີຊື້-ຂາຍຫຼັກຊັບ ໃນປະເພດດຽວກັນຈໍານວນຫຼາຍບັນຊີ ໂດຍບໍ່ມີເຫດຜົນທີ່ຮອງຮັບທີ່ພຽງພໍ ໃນລັກສະນະທີ່ພິຈາລະນາໄດ້ວ່າ ເປີດເພື່ອປົກປິດໃຫ້ເຊື່ອວ່າການຊື້-ຂາຍຫຼັກຊັບຜ່ານບັນຊີຂອງຜູ້ລົງທຶນຫຼາຍລາຍ;
4. ລູກຄ້າມີການຊໍາລະລາຄາຫຼັກຊັບ ແລະ ຮັບຊໍາລະລາຄາຫຼັກຊັບ ເຂົ້າບັນຊີບຸກຄົນທີ່ບໍ່ແມ່ນບຸກຄົນໃນຄອບຄົວ, ບຸກຄົນທີ່ໄດ້ຮັບຜົນປະໂຫຍດ, ບຸກຄົນທີ່ມີອໍານາດຄວບຄຸມການເຮັດທຸລະກໍາ ຫຼື ບຸກຄົນທີ່ໄດ້ແຈ້ງລາຍຊື່ໄວ້ເມື່ອມີການເປີດບັນຊີ ເປັນປະຈໍາ ຫຼື ໃນມູນຄ່າສູງ ໂດຍລູກຄ້າບໍ່ສາມາດສະແດງເຫດ ຜົນໄດ້ຢ່າງຈະແຈ້ງ ແລະ ຊັດເຈນ;
5. ລູກຄ້າບໍ່ໃຫ້ຄວາມຮ່ວມມື ໂດຍປະຕິເສດທີ່ຈະເປີດເຜີຍຂໍ້ມູນ ຫຼື ສະແດງຕົວຕົນທີ່ແທ້ຈິງ, ບໍ່ສົ່ງເອກະສານຫຼັກຖານທີ່ສະແດງເຖິງຄວາມມີຕົວຕົນທີ່ແທ້ຈິງ ຫຼື ເອກະສານຫຼັກຖານອື່ນຕາມການຮຽກຮ້ອງ ຫຼື ລູກຄ້າທີ່ມີການຈັດສົ່ງເອກະສານຫຼັກຖານທີ່ມີຂໍ້ສົງໃສ ທີ່ອາດມີການປອມແປງ, ດັດແກ້ ຫຼື ບໍ່ແມ່ນເອກະສານຫຼັກຖານ ທີ່ອອກໃຫ້ໂດຍອົງການຈັດຕັ້ງລັດທີ່ມີສິດອໍານາດຂອງປະເທດທີ່ກ່ຽວຂ້ອງ;
6. ລູກຄ້າພະຍາຍາມປົກປິດບໍ່ໃຫ້ມີການກວດສອບ ຫຼື ບໍ່ຕ້ອງການໃຫ້ບໍລິສັດຫຼັກຊັບລາຍງານທຸລະກໍາຂອງຕົນ ດ້ວຍການຍອມຈ່າຍ ຄ່າທໍານຽມທີ່ສູງກວ່າປົກກະຕິ ຫຼື ການໂນ້ມນ້າວພະນັກງານ ຫຼື ວິທີການອື່ນ;
7. ລູກຄ້າມີຄວາມຮູ້ກ່ຽວກັບກົດໝາຍ ການຕ້ານ ສະກັດກ້ນ ການຟອກເງິນ ແລະ ການສະໜອງທຶນໃຫ້ແກ່ການກໍ່ການຮ້າຍ ແລະ ການລາຍງານດີ ຜິດປົກກະຕິ ຫຼື ໃຫ້ຄວາມສົນໃຈສອບຖາມກ່ຽວກັບນະໂຍບາຍ ແລະ ຂັ້ນຕອນການປະຕິບັດວຽກງານພາຍໃນຂອງບໍລິສັດຫຼັກຊັບ ໃນການລາຍງານທຸລະກໍາໃນລັກສະນະທີ່ອາດພິຈາລະນາໄດ້ວ່າ ລູກຄ້າອາດມີຄວາມກ່ຽວຂ້ອງກັບ ການຟອກເງິນ ຫຼື ການສະໜອງທຶນໃຫ້ແກ່ການກໍ່ການຮ້າຍ.
ມາດຕາ  8   ພຶດຕິກໍາທີ່ສົງໄສຂອງພະນັກງານ ແລະ ຕົວແທນຂອງບໍລິສັດຫຼັກຊັບ
1. ພະນັກງານຂອງບໍລິສັດຫຼັກຊັບມີການຮັບເງິນສົດ ຈາກລູກຄ້າ ຊຶ່ງຂັດກັບລະບົບການປະຕິບັດທົ່ວໄປຂອງພາກທຸລະກິດ ແລະ ລະບົບຄວບຄຸມພາຍໃນທີ່ດີ ຫຼື ມີການໃຫ້ຄວາມສະດວກແກ່ລູກຄ້າ ໂດຍນໍາເງິນສົດໃນຈໍານວນທີ່ມີມູນຄ່າສູງ ໄປຝາກເຂົ້າບັນຊີທະນາຄານໃນນາມລູກຄ້າ;
2. ທຸລະກໍາອື່ນທີ່ກ່ຽວຂ້ອງກັບວຽກງານຫຼັກຊັບ ຊຶ່ງເປັນທຸລະກໍາທີ່ສົງໃສວ່າເປັນການຟອກເງິນ ຫຼື ການສະໜອງທຶນໃຫ້ແກ່ການກໍ່ການຮ້າຍ.
​
ມາດຕາ  9   ການລາຍງານທຸລະກໍາທີ່ສົງໄສ
​ການລາຍງານທຸລະກໍາທີ່ສົງໄສ ຕາມຕົວຊີ້ບອກຂອງຄໍາແນະນໍາສະບັບນີ້ ແມ່ນໃຫ້ລາຍງານໄປຍັງ ສໍານັກງານຂໍ້ມູນຕ້ານການຟອກເງິນ ແລະ ຕ້ອງປະຕິບັດຕາມ ຂໍ້ຕົກລົງວ່າດ້ວຍ ການລາຍງານທຸລະກໍາທີ່ສົງໄສວ່າເປັນ ການຟອກເງິນ ຫຼື ການສະໜອງທຶນໃຫ້ແກ່ການກໍ່ການຮ້າຍ ສະບັບເລກທີ 13/ສຕຟງ, ລົງວັນທີ 19 ຕຸລາ 2015 ລວມທັງນິຕິກໍາທີ່ກ່ຽວຂ້ອງ.
ມາດຕາ  10   ການຈັດຕັ້ງປະຕິບັດ​
ບໍລິສັດຫຼັກຊັບ ຈົ່ງຮັບຮູ້ ແລະ ຈັດຕັ້ງປະຕິບັດຄໍາແນະນໍາສະບັບນີ້ ຕາມຂອບເຂດສິດ ແລະ ໜ້າທີ່ຂອງຕົນ ຢ່າງເຂັ້ມງວດ.
ມາດຕາ  11   ຜົນສັກສິດ
ຄໍາແນະນໍາສະບັບນີ້ ມີຜົນສັກສິດ ນັບແຕ່ວັນລົງລາຍເຊັນເປັນຕົ້ນໄປ.
                                                                                                ຫົວໜ້າ ສຳນັກ​ງານ​ ຄຄຊ

